Bəstəkarların xalq mahnısından istifadə problemi
  Bəstəkarların xalq mahnısından istifadə problemi çox əhatəli və mürəkkəb bir problem olub, bütün milli bəstəkarlıq məktəblərinin timsalında mühüm aktuallıq kəsb edir. Əlbəttə ki, hər hansı bəstəkarın yaradıcılıq prinsiplərinin ayrı-ayrı xalq musiqi yaradıcılığı üsulları, xalq mahnısı və ya digər janrlarla birbaşa qarşılaşdırılması bəstəkar musiqisində xalq mənbələrindən istifadə haqqında bir qədər trafaret xarakterli araşdırmalara gətirib çıxara bilər. Digər tərəfdən isə belə araşdırmalar bəstəkar yaradıcılığındakı üslub xüsusiyyətlərinin köklərini üzə çıxarmağa imkan verir. Azərbaycan bəstəkarlarının xalq musiqisindən (xalq mahnısından) istifadə prinsiplərinin formalaşmasında Üzeyir Hacıbəylinin yaradıcı və elmi fəaliyyətinin böyük rolu olmuşdur. Ü.Hacıbəyli öz yaradıcılığında xalq musiqisinin səciyyəvi cəhətlərini, onun lad-intonasiya əsaslarını, metro-ritmik və kompozisiya quruluş xüsusiyyətlərini əks etdirmişdir (1). 170 Ü.Hacıbəylinin və eləcə də digər bəstəkarların əsərlərində xalq musiqi mənbələ- rinə yaradıcı münasibət üzə çıxır. Bütün bunlar bəstəkar yaradıcılığında baş verən proseslərdə öz əksini tapmışdır. Müxtəlif səciyyəli musiqi əsərlərində qədim ənənələrə malik musiqi folkloruna istinad olunması bəstəkar yaradıcılığının başlıca xüsusiyyətlərindəndir. Xalq yaradı- cılığı ənənələri professional musiqinin formalaşması və inkişafı dövründə mühüm rol oynamışdır. Bununla yanaşı, hər bir bəstəkarın musiqi folkloruna münasibəti və onunla sıx yaradıcılıq əlaqəsi müxtəlif forma almışdır. Tədqiqatlardan məlum olduğu kimi, Azərbaycan xalq musiqisinə çoxsəsli ifadə tərzi, harmonik müşayiət xas deyil. Lakin xalq melodiyasının əsasında üzə çıxan harmonik elementlər bəstəkarların yaradıcılığında çoxsəsliliyin istifadə edilməsinə imkan yaratmışdır. Bu mənada bütün xalq melodiyalarının quruluşu ladların istinad pillələrinə əsaslanır. Bu istinad pillələri harmonik fonun yaranmasında əsas amil olub, melodiyanın müşayiətində harmonik ahəngə çevrilir. Xalq mahnılarının bəstəkarlar tərəfindən istifadə olunmasında - əsasən orijinal bəstəkar əsərlərində bir neçə cəhət üzə çıxır. Mahnının poetik mətninin işlənilməsi: istifadə olunan xalq mahnısının poetik mətnində əsərin məzmunundan asılı olaraq, iki hal müşahidə olunur - bütövlükdə və ya müəyyən bir hissəsi (ayrı-ayrı sözləri) dəyişdirilərək, dramaturji süjet xəttinə uyğunlaşdırılır. Birinci halda, xalq mahnısının melodiyası saxlanılsa da, yeni mətn əlavə olunur ki, bu da əsərin məzmunun açılmasına xidmət edir. Bu halda xalq mahnının melodiyası yeni mətnin ifadəsi üçün bir vasitəyə çevrilir. İkinci halda, xalq mahnısı ənənəvi mətnlə əsərə daxil edilir, yalnız müəyyən sözlər və ya misralar dəyişdirilir ki, bu da xalq mahnısının ümumi məzmununda heç bir dəyişiklik yaratmır, xalq mahnısının melodiyası bütövlükdə istifadə olunur, poetik mətnində cüzi dəyişiklik – variantlıq özünü göstərir. Bu halda xalq mahnısının məzmunu ilə onun istifadə olunduğu səhnənin ümumi əhval-ruhiyyəsinə uyğun gəlməsi, bilavasitə süjet xəttinə daxil olunması diqqəti cəlb edir. Bəstəkar yaradıcılığında xalq mahnısından istifadə zamanı onun işlənilməsi həyata keçirilir – xor üçün, səs və müşayiət üçün. Hər bir halda xalq mahnı melodiyası müxtəlif xüsusiyyətlər kəsb edir: a) xalq mahnılarının xor üçün işləmələri ayrılıqda, müstəqil əsər kimi, həm də musiqili-səhnə əsərlərinin daxilində rast gəlinir; b) xalq mahnılarının xor üçün işlənilməsi özünəməxsus cəhətlərə malikdir və rəngarəng ifadə vasitələrilə həyata keçirilir; c) opera və musiqili komediyalarda xalq mahnısı xor üçün işlənilmiş şəkildə rast gəlinir. Burada mətnin dəyişdirilməsi ilə bağlı cəhətlər üzə çıxır. d) xalq mahnılarının səs və müşayiət (fortepiano və orkestr) üçün işlənilməsi bəstəkar yaradıcılığında çox rast gəlinir. Həm müstəqil şəkildə, həm də irihəcmli əsərlər daxilində - xüsusilə musiqili komediyalarda xalq mahnısından istifadə müəyyən cəhətlərə malikdir; e) musiqili komediyalarda – xalq mahnısının səs və müşayiət üçün işlənilmə- sindən solo partiyalarda istifadə olunur, bu halda xalq mahnısının mətninin dəyişdirilməsi, əsərin süjet xəttinə uyğun yeni mətnlə istifadə edilməsi müşahidə olunur. Eləcə də xalq mahnısının ənənəvi mətninin saxlanılması halları da özünü göstərir. Bəstəkarlar tərəfindən yaradılan mahnılarda xalq mahnılarından istifadənin müxtəlif cəhətlərini qeyd edə bilərik. Bu janrların ümumi cəhətlərə malik olması 171 bəstəkar mahnılarında bütövlükdə xalq mahnısından istifadə yollarını məhdudlaşdıraraq, yalnız ayrı-ayrı cəhətləri, xüsusilə melodik quruluş xüsusiyyətlərini önə çəkir. Bəstəkar mahnıları ilə xalq mahnılarının müqayisəli təhlili nəticəsində aşağıdakı cəhətlər üzə çıxır: 1. Janr əlaqələri: xalq mahnılarında – laylay, uşaq, əmək mahnıları, mərasim, məişət, lirik, tarixi-qəhrəmani mahnılar. Bəstəkar mahnılarında - əmək mahnıları, uşaq mahnıları, lirik mahnılar, tarixi-qəhrəmani mahnılar, vətənpərvərlik mahnıları (marş, himn), yeni həyat mövzuları ilə bağlı mahnılar. 2. Melodik iqtibaslar (melodiyanın müəyyən ibarələrindən istifadə): bəstəkar mahnılarında bir sıra xalq mahnı melodiyalarından istifadə olunmuşdur. Lakin bəstəkarlar xalq mahnısına müraciət edərkən, oxşar janr nümunələərindən deyil, yalnız mahnının melodik quruluşundan istifadə etmişlər. 3. Melodiyanın ümumi ruhunun və quruluşunun xalq mahnılarına yaxınlığı – bəstəkarların xalq mahnı ruhunda əsərlər yaratması Ü.Hacıbəylinin yaradıcılığından başlanaraq, sonrakı illərdə daha genişlənmişdir. 4.Xalq mahnıları üçün xarakter olan mətnlərdən - bayatı, qoşma və s. istifadə olunması da diqətəlayiq cəhətlərdəndir. Musiqi ictimaiyyəti arasında daim müzakirə mövzusu olan mahnı yaradıcılığı xüsusi diqqət və araşdırma tələb edən bir sahədir. Geniş xalq kütlələri arasında mahnı janrına artan maraq həm ifaçıların, həm də musiqi yaradıcılarının bu janra müraciətini intensivləşdirmişdir. Bu qarşılıqlı əlaqənin nəticəsi olaraq, hal-hazırda musiqi sənətində birmənalı qarşılanmayan proseslər gedir. Bəstəkar yaradıcılığında xalq mahnısından instrumental əsərlərdə istifadə olunması yeni keyfiyyətlərlə səciyyələnir. Bu halda vokal melodiyanın instrumental ifadə tərzində işlənilməsi üsulları üzə çıxır. Bu kimi hallara kamera-instrumental əsərlərdə, eləcə də simfonik əsərlərdə, baletlərdə və simfonik muğamlarda rast gəlirik. Xalq ifaçılığında da belə hallarla qarşılaşırıq: xalq mahnı melodiyalarından instrumental rənglərdə istifadə olunur. Eləcə də bir sıra xalq mahnı melodiyalarının rəqs havaları kimi istifadə olunmasına da təsadüf olunur. Bu da ondan irəli gəlir ki, şifahi ənənəli musiqi irsində adətən ifaçının hafizəsində saxladığı musiqi nümunələri müəyyən əlverişli hallarda – muğamların ifası zamanı çalınan rənglərdə, xalq tamaşalarında və ya şənliklərdə yaranmış əhval-ruhiyyədən asılı olaraq istifadə edilir.. Bəstəkar mahnılarında xalq mahnı melodiyalarından istifadə olunması yolları müxtəlif olub, nəzərdən keçirdiyimiz digər janrlar daxilində xalq mahnısından istifadədən fərqlənir. Bu baxımdan, bəstəkar mahnısında xalq mahnı melodiyasının yalnız ayrı-ayrı ibarələrindən istifadə olunur. Mahnı kimi kiçik həcmli əsərdə eynilə xalq mahnısının bütövlükdə (burada istər melodik, istərsə də poetik mətn nəzərdə tutulur) təkrarlanması yolverilməzdir. Hətta melodiyadan istifadə də təkrarçılığa gətirib çıxarır. Bütün hallarda xalq mahnı melodiyasına yaradıcı surətdə yanaşaraq, bəstəkar mahnısında ayrı-ayrı melodik ibarələrdən, metro-ritmik xüsusiyyətlərdən, lad əsasının qanunauyğunluqlarından, mahnının ümumi emosional ruhundan və digər ifadə vasitələrindən istifadə istifadə oluna bilər. Xalq musiqi nümunələrinin, o cümlədən, xalq mahnılarının melodik quruluşunda lad əsası mühüm rol oynayır . Bəstəkarlar xalq mahnılarından istifadə edərkən, bu qanunauyğunluqlara əsaslanaraq, melodik və harmonik ahəngdarlığa, eləcə də forma quruluşunun mütənasibliyinə nail olurlar. Xalq mahnılarından istifadə bəstəkarların yaradıcılıq dəst-xəttində mahnıvari üslubun formalaşmasına təkan vermişdir. Bu da özünü milli musiqiyə xas olan lad- 172 intonasiya əsaslarında, melodik inkişaf qanunauyğunluqlarında, metro-ritmik və quruluş xüsusiyyətlərində göstərir. Azərbaycan xalq mahnılarının quruluş xüsusiyyətləri bilavasitə poetik mətnin forması ilə bağlı olur. Eyni zamanda, xalq mahnısının strukturu onun tematik özəyinin inkişaf prinsipindən də asılı olur. Tematik özək - mahnının başlanğıcındakı iki, üç və ya dörd xanəlik musiqi düzümündən ibarət olur. Həmin tematik özəyin variasiyalı və ya enən sekvensiyalar şəklində təkrarlarından mahnının forması əmələ gəlir. Melodiyanın lad əsası da burada mühüm əhəmiyyətə malikdir. Azərbaycan xalq mahnısında melodiyanın ifadəli rolu çox böyükdür. Azərbaycan bəstəkarlarının formalaşmasında və inkişafında xalq musiqi mənbələrinə (muğamlara, aşıq musiqisinə) istinad xüsusi keyfiyyət və məna kəsb etmişdir. Xalq musiqisindən yaradıcılıqla istifadə olunması musiqi təfəkkürünün ən mühüm xüsusiyyətlərindən birini müəyyənlşdirmişdir. Azərbaycan bəstəkarları xalq musiqisindən işləmə materialı kimi istifadə edərək, özünün yaradıcılıq fikrinə tabe edirlər. Nəticədə əsərə daxil edilmiş xalq mahnısı bəstəkarın xüsusi, fərdi musiqi fikri kimi mənimsənilir. Buna görə də bəstəkarların xalq musiqisinə münasibəti və ondan istifadə prinsipi həmişə maraq doğurur. Bəstəkar yaradıcılığında xalq mahnıları böyük əhəmiyyətə malik qaynaqlardandır. Bəstəkarların xalq musiqisinə yaradıcı münasibətini nümayiş etdirən nümunələrdə xalq mahnısının simasının dəyişdirilərək, melodik inkişaf xüsusiyyətlərinin yeni keyfiyyətlər kəsb etməsini izləyə bilərik. Bütün bunların nəticəsində mahnı melodiyası əhəmiyyətli dərəcədə dəyişib zənginləşmiş olur. Əlbəttə ki, hər hansı bəstəkarın musiqisinin milli təbiəti, hər şeydən əvvəl, onun melodiyasında – musiqi tematizminin əsasında təzahür edir. Əsərlərin təhlili göstərir ki, bəstəkarların yaratdığı melodiyalarda xalq musiqisindən gələn cəhətlər – fərqləndirici, tanıdıcı işarələr – lad və ölçü dəyişkənliyi, variantlı inkişaf prinsipi, melodiyanın quruluşunda ladın dayaq pillələri ətrafında gəzişmə, kadans xüsusiyyətləri, kvarta-kvinta quruluşlu ahəglər, sekvensiya və variasiyalı inkişaf prinsipləri və s. özünü büruzə verir. Azərbaycan xalq musiqisi ilə əlaqə bir tərəfdən, melodik frazaların uyğunluğunda, digər tərəfdən isə ümumiləşmiş milli intonasiyalarla dolğunlaşdırılmasında özünü büruzə verir. Bəstəkarların musiqi dilində xalq mahnılarının melodik-ritmik xüsusiyyətləri ilə bağlı cəhətlər özünü qabarıq büruzə verir. Xalq mahnı işləmələri, bəstəkarın musiqi üslubunun formalaşmasında, bir növ, yaradıcılıq laboratoriyası rolunu oynamışdır. Xalq mahnılarının bəstəkar yaradıcılığında tətbiqi yollarının araşdırılması Azərbaycan bəstəkarlarının musiqi üslubunun tədqiqi üçün zəngin material verir. Azərbaycan xalq musiqisinə əsaslanan bəstəkarlar bu musiqinin qanunauyğunluqlarını mənimsəyərək, öz yaradıcılıq süzgəcindən keçirərək, özünəməxsus mahnıvari üslub yaratmışlar. 

